
                             Lífeyrissjóður bænda




              Ársfundur 2003

Haldinn í B-sal á 2. hæð í Bændahöllinni við Hagatorg í Reykjavík

þriðjudaginn 10. júní 2003 kl. 16:00.


Fundinn sátu stjórnarmennirnir:  Guðríður Þorsteinsdóttir, Guðmundur Grétar Guðmundsson, Loftur Þorsteinsson, Ólafur Páll Gunnarsson og Örn Bergsson.  Starfsmenn:  Borghildur Jónsdóttir og Sigrún Þóra Björnsdóttir.  Aðrir: Friðrik Magnússon og Daníel Arason frá Íslandsbanka, Styrmir Bragason og Ingvi Örn Þórðarson frá Landsbankanum-Landsbréfum og Bjarni Guðlaugsson og Brynja Hjálmtýsdóttir frá Búnaðarbankanum Verðbréfum. 


Gestir:  Páll Lýðsson bóndi og Sigurgeir Þorgeirsson framkv.stj. Bændasamtaka Íslands.

Fundarstjóri var Örn Bergsson og fundarritari Borghildur Jónsdóttir.

	1.
	Skýrsla stjórnar.

Formaður stjórnar, Guðríður Þorsteinsdóttir, flutti skýrslu stjórnar.  

Hún greindi frá því að með lagabreytingu sem tók gildi í ársbyrjun 2003 var afnumin skylduaðild fyrir þá maka bænda sem ekki eru aðilar að búrekstri.  Jafnframt var lögð niður skipting iðgjalda hjóna/sambýlisfólks á milli þeirra.  Almenna reglan verður því sú að iðgjöld verða bókuð í réttu hlutfalli við laun hvors um sig.  Hún nefndi einnig að ef maki bónda nýtur ekki launa vegna búrekstrar og stundar litla eða enga aðra atvinnu getur hann óskað eftir aðild að sjóðnum og bóndinn óskað eftir skiptingu iðgjalda sinna á milli þeirra.  Hlutur makans gengur þá til myndunar sjálfstæðra lífeyrisréttinda fyrir hann.   Mikilvægt er að þeir makar bænda sem svo er ástatt um nýti sér þessa heimild.  

Þá rakti hún í stórum dráttum helstu þætti starfseminnar á liðnu ári, svo sem innheimtu og álagningu iðgjalda, lífeyrisgreiðslur, verðbréfaviðskipti og upplýsingastarfsemi.  Hún greindi frá helstu stærðum varðandi afkomu sjóðsins en 8,1% vantar á að sjóðurinn eigi fyrir áföllnum skuldbindingum og 11,9% vantar á að eignir dugi fyrir heildarskuldbindingum svo ljóst er að skerða þarf lífeyri og lífeyrisrétt sjóðfélaga.

Hún greindi frá því að innheimta iðgjalda væri ekki í nægilega góðum farvegi þar sem upplýsingar frá ríkisskattstjóra berast nokkuð seint. Innheimta vegna árisns í ár hófst ekki fyrr en í byrjun maí. 

Greiðsluskil fara batnandi og minni vanskil eru nú heldur en árið 2001.

Hún gat þess að frá árinu 1996 hefur fjárvarsla fyrir sjóðinn verið í höndum verðbréfafyrirtækja og hafa þau ávaxtað eignir sjóðsins innan ramma fjárfestingastefnu hans.  Hún kvað þetta fyrirkomulag hafa gefist allvel og meðaltal hreinnar raunávöxtunar sjóðsins fyrstu fjögur árin hefði numið 9,08%.  Neikvæð þróun á fjármagnsmörkuðum hefði hins vegar orðið til þess að ávöxtun lífeyrissjóða hefði almennt verið mun lakari sl. þrjú ár.  Það á einnig við um Lífeyrissjóð bænda og hefur raunávöxtun hans verið neikvæð sl. þrjú ár.  Hún sagði þetta hafa leitt til þess að fimm ára meðaltal hreinnar raunávöxtunar var einungis 1,52% í árslok 2002.  Þessar niðurstöður hefðu valdið stjórn sjóðsins miklum vonbrigðum, sérstaklega ávöxtun á nýliðnu ári sem var neikvæð um 5,12%.  Hún gat þess einnig að samkvæmt fjárvörslusamningum sem gerðir voru í árslok 2001 sáu Íslandsbanki, Landsbanki og Kaupþing um fjárvörslu árið 2002.  Samningi við Kaupþing var sagt upp um mitt árið og um haustið var gerður samningur við Búnaðarbanka um fjárvörslu á þeim hluta eigna sjóðsins sem var í umsjá Kaupþings.

Hún vék nú aftur að tryggingafræðilegri stöðu en 11,9% vantar upp á að sjóðurinn eigi fyrir heildarskuldbindingum, sem fela í sér áunnar skuldbindingar og framtíðarskuldbindingar, sem eru áætlaðar lífeyrisgreiðslur í framtíðinni, miðað við viðbótariðgjaldagreiðslur greiðandi sjóðfélaga á árinu 2002.  

Í lögum um skyldutryggingu lífeyrisréttinda og starfsemi lífeyrissjóða og í samþykktum fyrir Lífeyrissjóð bænda eru ákvæði um að skylt sé að skerða lífeyri og lífeyrisrétt sjóðfélaganna ef meira en 10% vantar á að sjóðurinn eigi fyrir heildarskuldbindingum.  

Tryggingafræðingur sjóðsins hefur bent á tvær leiðir sem færar eru til að bæta stöðu sjóðsins án þess að breyta þurfi lögum.  Annars vegar styttingu á greiðslutíma makalífeyris úr 36 mánuðum í 24 mánuði og hins vegar lækkun á margföldunarstuðli til útreiknings lífeyrishlutfalls elli- og örorkulífeyris úr 1,442 í 1,4 og makalífeyris úr 0,721 í 0,7.  Fyrrgreind lækkun á margföldunarstuðli leiðir til 2,91% lækkunar allra lífeyrisgreiðslna nema barnalífeyris.  Stjórn lífeyrissjóðsins hefur ákveðið að ráðast nú þegar í þessar breytingar og voru þær kynntar stjórn Bændasamtaka Íslands í byrjun apríl.  

Fyrrgreindar breytingar eru ekki nægilegar til að rétta af halla sjóðsins, en ef skerða á lífeyri frekar þarf að breyta lögum um sjóðinn finnist ekki aðrar leiðir til að bæta hag hans.  Stjórnin mun því gera fjármálaráðherra grein fyrir málinu.   

Hún kvað stjórn Lífeyrissjóðs bænda harma að ofangreind staða skuli vera komin upp.  Meginástæðan væri að sjálfsögðu slök ávöxtun sl. þrjú ár en aðalástæða hennar væri lækkun á erlendum hlutabréfamörkuðum og styrking íslensku krónunnar.  Hún sagði tímabil niðursveiflu hafa verið óvenju langt hverjar sem orsakirnar væru.  Sagan segði okkur hins vegar að á eftir niðursveiflu komi uppsveifla og að vissulega standi vonir til þess að svo verði nú þótt stjórnin geri sér að sjálfsögðu fulla grein fyrir því að fortíðarreynsla tryggi ekki sömu þróun í framtíðinni.  

Formaður lauk máli sínu með því að ræða brýnustu hagsmunamál sjóðsins en þau eru að innheimta iðgjalda komist í betra horf, greiðsla mótframlags dugi áfram á móti iðgjöldum allra bænda og að ávöxtun verði sem best tryggð .



	2.
	Ársreikningur 2002.

Borghildur Jónsdóttir, gerði grein fyrir helstu stærðum í ársreikningi 2002. 

Yfirlit um hreina eign til greiðslu lífeyris sýnir að iðgjaldatekjur námu 369 mkr., fjárfestingatekjur voru neikvæðar um 338 mkr., lífeyrisgreiðslur 559 mkr., fjárfestingargjöld 20 mkr. og rekstrarkostnaður 24 mkr.  Lækkun á hreinni eign nam 572 mkr. og hrein eign frá fyrra ári var 11.960 mkr. Hrein eign til greiðslu lífeyris nemur því 11.388 mkr.  

Eignir nema  alls 11.409 mkr. og skuldir og áfallinn kostnaður nema 21 mkr.  Sjóðstreymi var með eftirfarandi hætti:  Inngreiðslur 1.778 mkr., seld verðbréf 7.333 mkr. og útgreiðslur 674 mkr.  Ráðstöfunarfé var 8.437 mkr. Á árinu voru keypt verðbréf fyrir 8.304 mkr., auk þess sem lánaðar voru 123 mkr. til sjóðfélaga.  Hækkun á handbæru fé nam 10 mkr.

Helstu kennitölur síðustu 5 ára sýna niðursveiflu ávöxtunar á árinu 2000, 2001 og 2002.  Meðaltal hreinnar raunávöxtunar síðustu 5 ára nam nú 1,52% í stað 4,44% 2001.  Greiðandi sjóðfélagar eru nú 4.283 og fækkar þeim enn.  Meðaltalsfjöldi lífeyrisþega var 3.641.  Eignir umfram áfallnar skuldbindingar eru neikvæðar og nema –8,1% og eignir umfram heildarskuldbindingar nema –11,9%.

Þá fór Borghildur yfir lánareglur og lánveitingar og sýnt var súlurit yfir þróun lánveitinga síðustu ára.  



	3.  
	Tryggingafræðileg úttekt 2002.

Borghildur gerði grein fyrir tryggingafræðilegri úttekt, en helstu niðurstöður hennar eru þessar:

Heildarlífeyrisskuldbindingar:  Lífeyrisskuldbindingar nema 18.138 mkr., en hér er átt við skuldbindingar vegna áunninna réttinda að viðbættum áætluðum áframhaldandi iðgjaldagreiðslum í sjóðinn í framtíðinni.  Rekstrarkostnaður nemur 597 mkr., sem er áætlaður kostnaður í 50 ár.  Heildarskuldbindingar nema því samtals 18.735 mkr.  Endurmetinn höfuðstóll sjóðsins miðað við 3,5% ávöxtun í framtíðinni nemur 12.555 mkr. og verðmæti framtíðariðgjalda 3.957 mkr.  Samtals nema endurmetnar eignir 16.512 mkr.  Halli nemur 2.223 mkr. eða 11,9% af skuldbindingum.  

Áfallnar lífeyrisskuldbindingar:  Lífeyrisskuldbindingar nema 13.299 mkr., en hér er einungis átt við áunnin réttindi og áætlaður rekstrarkostnaður er 359 mkr.  Áfallnar skuldbindingar nema því alls 13.658 mkr.  Endurmetinn höfuðstóll sjóðsins miðað við 3,5% ávöxtun í framtíðinni nemur 12.555 mkr.  Halli miðað við áfallnar skuldbindingar nemur því 1.103 mkr., eða 8,1% af skuldbindingunum.

Borghildur lauk máli sínu með þökkum til samstarfsfólks, stjórnarmanna og allra samstarfsaðila sjóðsins fyrir mjög gott samstarf.



	4.
	Fjárfestingar 2001

Fulltrúi Íslandsbanka, Friðrik Magnússon, og fulltrúi Landsbankans Styrmir Bragason, gerðu grein fyrir:



	
	a)  
	Fjárfestingastefnu.  

Fjárfestingarstefna sjóðsins er óbreytt frá árinu 2001, að öðru leyti en því að nú er heimilað allt að 15% vægi í bundnum innlánum.



	
	b)  
	Fjárfestingum og ávöxtun.

Friðrik fór yfir sögulega ávöxtun verðbréfa á árabilinu 1926-2002.   Þar kom fram að ávöxtun innlendra og erlendra hlutabréfa í íslenskum krónum hefur verið töluvert hærri en ávöxtun skuldabréfa. Þá fór hann yfir samanburð á eignum og fjárfestingastefnu, en þar kom fram að fjárfestingar eru innan ramma stefnunnar að undanskildum öðrum verðbréfum sem eru í yfirvigt um u.þ.b. 5%.  

Styrmir fór yfir ávöxtun fjárvörsluaðila á árinu 2002, en raunávöxtun var neikvæð hjá þeim öllum og var á þessa leið:  Landsbankinn –2,3%, Kaupþing –5,1% og Íslandsbanki –3,8%.  Þá fór hann yfir raunávöxtun fyrsta ársfjórðungs ársins 2003 og var hún á þessa leið:  Landsbankinn 1,75%, Búnaðarbankinn –0,41% og Íslandsbanki 1,30%.



	
	c)  
	Þróun  á fjármagnsmörkuðum.

Styrmir fór yfir helstu áhrifaþætti á síðasta ári og nefndi þar helsta, góða ávöxtun á innlendum skuldabréfamarkaði (metvelta eða 132% meiri en árið 2001), Seðlabanki Íslands lækkaði stýrivexti um 430 punkta, verðbólga var 2% yfir árið (samanborið við 8,6% árið á undan), krónan styrktist um 13,5% og gífurlegar lækkanir voru á erlendum hlutabréfamörkuðum (bókhaldssvik og stríðsrekstur höfðu þar mikil áhrif).

Þá fór hann yfir horfur á fjármálamörkuðum og kvaðst hann telja að styrkingu krónunnar væri lokið í bili og taldi að endurskoðun varnarsamnings við NATO gæti haft áhrif til veikingar en kvað hinsvegar ekki ólíklegt að krónan gæti styrkst á árunum 2004-2005.  Hann gat þess að skuldabréfamarkaðir hefður verið óvenjulega góðir það sem af er ári og nefndi að erlendir aðilar væru búnir að fjárfesta fyrir allt að 80 ma.kr. á síðustu 18 mánuðum.  Hann sagði að búast mætti við meiri sveiflum í framtíðinni en við höfum áður kynnst hér á landi.  Varðandi innlendan hlutabréfamarkað kvað hann það skoðun Landsbankans að sú hækkun sem þegar hefur komið fram á árinu 2003 sé orðin nokkuð mikil, en að miklir fjármunir hjá lífeyrissjóðum gætu þó leitt til áframhaldandi hækkana.  Hann sagði erlendan hlutabréfamarkað hafa hækkað mikið frá því að Íraksstríðinu lauk og kvað það spá Landsbankans að ekki væri útlit fyrir frekari hækkanir þar í bili en að þeir væru bjartsýnni á USA en Evrópu og Japan. 


	5.
	Tillaga um breytingar á samþykktum.

Borghildur kynnti tillögu stjórnar um breytingar á samþykktum fyrir sjóðinn.  Forsendur breytinganna og efni kom fram hjá formanni hér á undan en breytingarnar felast í styttingu greiðslutíma makalífeyris úr 36 mánuðum í 24 mánuði og lækkun margföldunarstuðuls við útreikning elli- og örorkulífeyris úr 1,442 í 1,4 og makalífeyris úr 0,721 í 0,7.  Breytingarnar valda 2,91% skerðingu á ofangreindum lífeyri.



	6.
	Önnur mál.

Orðið var nú gefið laust og kvaddi Sigurgeir Þorgeirsson sér hljóðs og þakkaði stjórn, formanni og starfsfólki sjóðsins fyrir ágætt samstarf á liðnu ári.  Hann kvað það ekki létt verk að starfa undir þeirri pressu sem því fylgir að hafa slaka ávöxtun undanfarin ár.  Hann sagði jafnframt að menn þyrftu að hafa í huga að meginástæða þess hvernig fyrir sjóðnum er komið vera lágar inngreiðslur í sjóðinn í gegnum árin.
Ekki tóku fleiri fundarmenn til máls og lagði fundarstjóri til að hann og fundarritari gengju frá fundargerð og var það samþykkt.

